
  НінаГаліноўская



  



  У звярынцы



  
    
      
        
          
            
              


              


              Пума


              Стаіць, ні з месца, пума


              I паглядае сумна.


              Патрэбна, мусіць, пуме


              Купіць абнову ў ЦУМе.


              


            

          

        

      

    

  


  
    
      
        
          
            
              


              Бегемот


              Сказаў разважна бегемот:


              — Злятаць хачу да зораў.


              Яму прыслалі верталёт


              Ды грузчыкаў сямёра.


              I звера беражна ў салон


              Унеслі, нібы пана.


              — Грузіце ванну! — кажа ён. -


              Я не магу без ванны,


              Бо мой рассохнецца жывот.


              Яму пілот гаворыць:


              — Сігай у ванну, бегемот,


              Глядзі з вады на зоры. 

            

          

        

      

    

  


  
    
      
        
          
            
              


              Малпа


              Надзвычайны спрыт у малпы,


              Пазайздросціць акрабат:


              У яе спружыны-лапы,


              Моцны хвост, нібы канат.


              


            

          

        

      

    

  


  
    
      
        
          
            
              


              Ягуар


              Пагадзіцеся вы, ягуару


              Паласатае футра да твару.


              Ды шкада, што і ў будні,


              і ў святы


              Ён аднолькавы — паласаты.


              


            

          

        

      

    

  


  
    
      
        
          
            
              


              Чорная пантэра


              Чарней не бачыў звера,


              Як чорная пантэра.


              Купіць бы ёй бялілы,


              Каб спінку пабяліла.


              


            

          

        

      

    

  


  
    
      
        
          
            
              


              Паўлін


              Цікаўнаму народу


              Ён дэманструе моду:


              Распусціць хвост, як веер,—


              I ветрыкам павее. 

            

          

        

      

    

  


  
    
      
        
          
            
              


              Дзікабраз


              Дзікабраз, дзікабраз,


              Павярніся хаця раз.


              Лежабока ты такі,


              Праляжыш свае бакі.


              


            

          

        

      

    

  


  
    
      
        
          
            
              


              Рысь


              Я завуся проста — рысь.


              У лясах жыла калісь.


              Як па дрэвах я гайсала!


              А ў звярынцы смірнай стала.


              


            

          

        

      

    

  


  
    
      
        
          
            
              


              Асёл


              Блізка, блізка падышла


              I пытаюся ў асла:


              — Кажуць, вельмі ты


              упарты.


              Гэта праўда?


              — І-о-о, жарты.


              


            

          

        

      

    

  


  
    
      
        
          
            
              


              Леў


              — Што з табою, цар звяроў,


              Ты, напэўна, не здароў:


              Праляжаў палову дня?


              — Спаць люблю падоўгу я. 

            

          

        

      

    

  


  
    
      
        
          
            
              


              Не магу зляпіць


              Я зляпіла з пластыліну


              Віні-Пуха, Бураціна,


              Чабурашку, бегемота,


              Пуму, зебру і янота,


              А старую Шапакляк


              Не магу зляпіць ніяк.


              Не шкада —


              Бяда малая:


              Шапакляк такая злая.


              


            

          

        

      

    

  


  
    
      
        
          
            
              


              Леў смяецца


              Паглядзеў на цень свой леў


              I ад смеху аж прысеў:


              «Ой, не ўцямлю я ніяк,


              Што стаіць там за дзівак.


              Сам як сам, а для прычоскі


              I не знойдзецца расчоскі». 

            

          

        

      

    

  


  
    
      
        
          
            
              


              Пахваліліся


              Селі малпы на арэлі,


              Вышай ліпак узляцелі,


              А сябрам сваім сказалі:


              — Сёння ў космас мы зляталі!


              


            

          

        

      

    

  


  
    
      
        
          
            
              


              Зебра i кенгуру


              Зебра кажа


              кенгуру:


              — Можна, сумку


              забяру?


              — Што ты, сумка —


              для дзіцяці,


              Для майго


              кенгуруняці.


              Я малога ў ёй нашу,


              Саграваю, калышу.


              


            

          

        

      

    

  


  
    
      
        
          
            
              


              Поні


              Я працягваю далоні:


              — Падыдзі, кабылка поні.


              Трэба нам


              пасябраваць.


              Будзеш ты


              мяне катаць. 

